
Прилог 2. 
СМЈЕРНИЦЕ ЗА ПОСТЕКСПОЗИЦИЈСКУ 
ВАКЦИНАЦИЈУ ПРОТИВ ТЕТАНУСА 

Потреба за активном и пасивном имунизацијом, зависи 
о стању ране и пацијентовог пријашњег имунизацијског 
статуса (Табела 1.). 

Ако је познато да одрасла озлијеђена особа није никада 
раније примила три дозе вакцине или се не зна да ли је икада 
раније примила вакцину против тетануса, потребно је 
примјенити постекспозицијску вакцинацију по схеми 0-1-6 до 
12 мјесеци. 

За пацијенте млађе од седам година препоручује се 
вакцина које садржи тетанус компоненту - DT, DTaP вакцина 
(дифтерија/тетанус за дјецу или дифтерија/тетанус/пертусис), 
а за пацијенте доби од седам и више година препоручује се 
дТ вакцина (дифтерија/тетанус вакцина за одрасле). 

Особе с већом контаминираном раном, требају примити 
и одговарајућу дозу хуманог антитетанусног имуноглобулина 
- 250 и.ј. хуманог антитетанусног имуноглобулина (HTIG) 
интрамускуларно на друго мјесто (супротна рука од оне гдје 
је примљена вакцина или у глутеус) или 500 и.ј. код дубоких, 
контаминираних, тетаногених рана. 

Особу која је примила три или више доза вакцине 
против тетануса, ако је протекло више од десет година од 
задње дозе вакцине против тетануса, потребно је након 
озљеђивања ревакцинисати једном дозом вакцине против 
тетануса. 

Особу која је примила три или више доза вакцине 
против тетануса, код већих контаминираних рана ако је 
протекло пет до десет година од задње дозе вакцине против 
тетануса, потребно је ревакцинисати једном дозом вакцине 
против тетануса. 

Табела 1. Постекспозицијска профилакса тетануса 

Подаци о ранијем 

вакцинисању против 

тетануса (вакцине која 

садрже тетанус 

компоненту) 

Чиста, мања рана Све друге ране* 

Тетанус HTIG Тетанус HTIG 

Мање од 3 дозе или је 

непознато 
ДА НЕ ДА ДА 

3 или више доза НЕ** НЕ НЕ*** НЕ**** 

*Као што су ране контаминиране блатом, фецесом, 
земљом, пљувачком, убодне ране, раздеротине, простријелне 
ране, нагњечења, опекотине и смрзотине и сл. 

**ДА, ако је прошло више од десет година од задње 
дозе вакцине која садржи тетанус токсоид 

***ДА, ако је прошло више од пет година од задње дозе 
вакцине која садржи тетанус токсоид 

****ДА, у случају високог ризика, тешка контаминација 
са материјалом који највјеројатније садржи споре тетануса 
и/или опсежне девитализације ткива. 

Na osnovu člana 34. Zakona o zaštiti okoliša ("Službene 

novine Federacije BiH", broj 15/21), federalna ministrica okoliša i 
turizma donosi 

PRAVILNIK 
O REGISTRU ZAGAĐIVAČA I ZAGAĐENJIMA 

OKOLIŠA 

POGLAVLJE I - OPĆE ODREDBE 

Član 1. 
(Predmet Pravilnika) 

(1) Ovim pravilnikom uređuje se uspostavljanje, sadržaj i način 
vođenja Registra o zagađivačima i zagađenjima okoliša (u 
daljem tekstu: Registar), definišu vrste podataka, način 
prikupljanja i rokovi za dostavljanje podataka o ispuštanju 
(emisijama), prenosu i odlaganju zagađujućih supstanci u 
okoliš i otpadu, podaci o zagađivaču (operatoru), pogonima i 
postrojenjima u sastavu zagađivača (operatora) koji su izvor 
zagađenja, kontrola kvaliteta dostavljenih podataka i njihovo 
objavljivanje, pristup javnosti informacijama iz Registra, te 
jačanje kapaciteta za dostavljanje podataka. 

(2) Registar u skladu sa članom 34. stav (2) Zakona o zaštiti 
okoliša (u daljem tekstu: Zakon) sadrži podatke o pogonima 
i postrojenjima iz federalne i kantonalne nadležnosti. 

Član 2. 
(Preuzimanje pravnih akata Evropske unije) 

Ovim pravilnikom preuzimaju se odredbe Uredbe (EZ) br. 
166/2006 Evropskog parlamenta i Vijeća od 18. januara 2006. o 
uspostavi Europskog registra ispuštanja i prijenosa onečišćujućih 
tvari i o izmjeni direktiva Vijeća 91/689/EEZ i 96/61/EZ (Tekst 
značajan za EGP) (SL L 33, 4.2.2006.), izmijenjena i dopunjena sa 
sljedećim aktima: 
a) Uredba (EZ) br. 596/2009 Evropskog parlamenta i Vijeća od 

18. juna 2009. o prilagodbi većeg broja instrumenata koji 
podliježu postupku iz člana 251. Ugovora Odluci Vijeća 
1999/468/EZ, s obzirom na regulatorni postupak sa 
kontrolom, Prilagodba regulatornom postupku sa kontrolom 
- četvrti dio OJ L 188, 18.7.2009, p. 14-92; 

b) Uredba (EU) 2019/1010 Evropskog parlamenta i Vijeća od 
5. juna 2019. o usklađivanju obaveza izvješćivanja u 
području zakonodavstva povezanoga s okolišem te o izmjeni 
uredaba (EZ) br. 166/2006 i (EU) br. 995/2010 Evropskog 
parlamenta i Vijeća, direktiva 2002/49/EZ, 2004/35/EZ, 
2007/2/EZ, 2009/147/EZ i 2010/63/EU Evropskog 
parlamenta i Vijeća, uredaba Vijeća (EZ) br. 338/97 i (EZ) 
br. 2173/2005 te Direktive Vijeća 86/278/EEZ (Tekst 
značajan za EGP) PE/8/2019/REV/1 SL L 170, 25.6.2019., 
str. 115-127; 

c) Uredba (EU) 2019/1243 Europskog parlamenta i vijeća od 
20. juna 2019. o prilagodbi članovima 290. i 291. Ugovora o 
funkcioniranju Evropske unije niza pravnih akata kojima se 
predviđa primjena regulatornog postupka sa kontrolom 
(Tekst značajan za EGP) SL L 198, 25.7.2019., str. 241-344. 

Član 3. 
(Cilj registra) 

(1) Registar se vodi za zagađivače - privredne subjekte, 
operatore (u daljem tekstu: operator) čija je djelatnost koju 
obavljaju i prag kapaciteta proizvodnje navedena u Prilogu I. 
ovog pravilnika (Lista djelatnosti), a usljed čije djelatnosti 
dolazi do ispuštanja i/ili prenosa zagađujućih supstanci u 
okoliš izvan mjesta nastanka. 

(2) Podaci iz Registra se koriste za osiguravanje 
blagovremenosti, transparentnosti, tačnosti, dosljednosti, 
uporedivosti i potpunosti podataka neophodnih za 
izvještavanje o ispuštanjima zagađujućih supstanci u 
sastavnice okoliša, nastanku i prenosu otpada izvan mjesta 
nastanka i upravljanju otpadom, u skladu sa propisima 
kojima se uređuju područja zaštite okoliša, zraka, vode, 
otpada i upravljanja otpadom. 

(3) Registar osigurava: 
a) prikupljanje podataka i njihovu obradu; 
b) mogućnost elektronskog pristupa podacima radi 

omogućavanja učešća javnosti u donošenju odluka o 
okolišu, kao i u doprinosu u sprječavanju i smanjenju 
zagađivanja okoliša; 

c) unapređenje registra i povezivanje sa već postojećim 
sistemima prikupljanja podataka važnih za praćenje 
stanja okoliša na teritoriju Federacije BiH. 

Član 4. 
(Nadležnost za vođenje Registra) 

(1) Nadležni organ za vođenje baze podataka Registra u smislu 
ovog pravilnika je Federalno ministarstvo okoliša i turizma 
(u daljem tekstu: Federalno ministarstvo), što je u skladu sa 
članom 34. stav (1) Zakona. 

(2) Federalno ministarstvo uspostavlja i vodi elektronski 
Registar zasnovan na podacima dostavljenim od strane 
operatora na način utvrđen ovim pravilnikom. 

(3) Federalno ministarstvo će osigurati da podaci iz baze 
podataka Registra budu besplatno dostupni javnosti putem 
mrežne stranice Federalnog ministarstva ili na neki drugi 
način kako je utvrđeno u članu 38. Zakona i u skladu sa 
ovim pravilnikom. 

Član 5. 
(Definicije) 

(1) Izrazi upotrijebljeni u ovom pravilniku imaju sljedeće 
značenje: 
a) difuzni izvori znači mnogo manjih ili razbacanih 

(raspršenih) izvora sa kojih zagađujuće supstance 
mogu biti ispuštene u tlo, zrak ili vodu, čiji 
kombinovani uticaj na ove elemente okoliša može biti 
značajan i za koje nije praktično prikupljati podatke o 
svakom pojedinačnom izvoru; 

b) djelatnost je proces ili aktivnost navedena u Prilogu I. 
ovog pravilnika uslijed koje dolazi do ispuštanja i 
prenosa zagađujućih supstanci u okoliš izvan mjesta 
nastanka; 

c) godina izvještavanja - znači kalendarska godina za 
koju se moraju prikupiti podaci o ispuštanju i prenosu 
zagađenja izvan mjesta nastanka; 

d) ispust je mjesto ispuštanja, isticanja i/ili odlaganja 
zagađujućih supstanci u okoliš izvan mjesta nastanka; 

e) ispuštanje (emisija) - znači ispuštanje/emisiju 
zagađujućih supstanca u okoliš koje je rezultat ljudske 
aktivnosti, bilo namjernih ili slučajnih, rutinskih ili 
nerutinskih aktivnosti, koje uključuje prolijevanje, 
ispuštanje/emitovanje, ubacivanje, odlaganje ili 
bacanje, ili preko sistema kanalizacija bez završnog 
tretmana otpadne vode; 

f) iznenadni (akcidentni) događaj je događaj, nastao 
prilikom odvijanja djelatnosti iz Priloga I. ovog 
pravilnika, a koji je posljedica nenamjernih aktivnosti 
i/ili nekontrolisanog slijeda događaja; 

g) kapacitet je mogućnost proizvodnje iz određene 
djelatnosti iz Priloga I. ovog pravilnika koja je 
određena projektovanim vrijednostima; 

h) lokacija - znači geografsko mjesto pogona i 
postrojenja; 

i) opasni otpad znači otpad koji je utvrđen u Pravilniku 
o kategorijama otpada sa listama ("Službene novine 
Federacije BiH", broj 9/05); 

j) operator - zagađivač/obveznik dostave 
podataka/privredni subjekt - pravno ili fizičko lice 
koje obavlja djelatnosti iz Priloga I. ovog pravilnika 
čija su ispuštanja i/ili prenos zagađujućih supstanci 

veća ili jednaka pragu ispuštanja iz Priloga II. ovog 
pravilnika i/ili nastanka odnosno upravljanja otpadom 
na osnovu okolinske dozvole, dozvole za upravljanje 
otpadom i/ili vodne dozvole (u smislu ovog pravilnika 
operator je obveznik dostave podataka u Registar); 

k) otpad znači sve supstance ili predmeti koje operator 
odlaže, namjerava da odloži ili se traži njihovo 
odlaganje u skladu sa jednom od kategorija otpada 
navedenoj u listi otpada koja je utvrđena u Pravilniku o 
kategorijama otpada sa listama ("Službene novine 
Federacije BiH", broj 9/05); 

l) otpadna voda označava vodu koja je promijenila 
svoju izvornu prirodnu, fizičke, hemijske ili biološke 
osobine uslijed ljudskih aktivnosti; 

m) pogon i postrojenje znači nepokretnu tehnička 
jedinica u kojoj se obavlja jedna ili više djelatnosti 
navedenih u Prilogu I. ovog pravilnika, te bilo koja 
druga aktivnost neposredno tehnički povezana sa 
aktivnostima koje se obavljaju na istoj lokaciji i kojima 
upravlja ista fizička ili pravna osoba, a koje mogu 
uticati na ispuštanje i zagađenje; 

n) povrat (ponovna upotreba, ponovno iskorištenje 
otpada) znači svaki postupak ili metodu kojom se 
obezbjeđuje ponovno iskorištenje otpada u skladu sa 
R-listom iz Priloga VI. ovog pravilnika. 

o) prag ispuštanja je količina ispuštanja zagađujuće 
supstance prema Uredbi iz člana 2. ovog pravilnika; 

p) prenos izvan mjesta nastanka označava prenos 
otpada namijenjenog ponovnoj upotrebi otpada u 
korisne svrhe ili zbrinjavanju izvan granica/lokacije 
pogona i postrojenja, te prenos zagađujućih supstanci u 
otpadnim vodama u sistemu javne odvodnje ili sistemu 
odvodnje sa lokacije druge pravne ili fizičke osobe 
(indirektno ispuštanje otpadnih voda); 

r) Protokol UNECE (engl. United Nations Economic 
Commission for Europe - Ekonomska komisija 
Ujedinjenih naroda za Europu) je Protokol o registrima 
ispuštanja i prenosa zagađujućih supstanci uz 
Aarhusku konvenciju o pristupu informacijama, 
učešču javnosti i pristupu pravdi ("Službeni glasnik 
Bosne i Hercegovine" - MU broj 08/08); Protokol je 
usvojen na vanrednom sastanku Strana Arhuske 
konvencije 21. maja 2003. godine, u okviru pete 
Ministarske konferencije "Životna sredina za Evropu" 
održane u Kijevu, po čemu je poznat pod nazivom 
Kijevski protokol; 

s) Registar ispuštanja i prenosa zagađenja (engl. 
Pollutant Release and Transfer Register - PRTR) - u 
smislu Zakona o zaštiti okoliša je Registar zagađivača i 
zagađenja okoliša (Registar); 

t) supstanca znači bilo koji hemijski element i njegova 
jedinjenja, gdje su izuzete radioaktivne supstance; 

u) zagađujuća supstanca znači supstanca ili grupa 
supstanci koje mogu biti štetne za okoliš ili zdravlje 
ljudi zbog svojih osobina i ispuštanja u okoliš; 

v) zagađenje je posljedica ispuštanja zagađujućih 
supstanci u okoliš, kao rezultata ljudske aktivnosti; 

z) zbrinjavanje otpada znači svaki postupak (radnju) iz 
Priloga V. ovog pravilnika koji nije povrat otpada iz 
Priloga VI. ovog pravilnika. 

(2) Ostali pojmovi koji se koriste u ovom pravilniku imaju 
jednako značenje kao pojmovi koji se koriste u Zakonu. 

(3) Gramatička terminologija korištenja muškog ili ženskog 
spola u ovom pravilniku i prilozima i obrascima koji čine 
sastavni dio ovog pravilnika podrazumijeva uključivanje oba 
spola. 

POGLAVLJE II. SADRŽAJ I NAČIN VOĐENJA 
REGISTRA 

Član 6. 
(Sadržaj Registra) 

(1) Registar je glavni izvor podataka u Federaciji Bosne i 
Hercegovine (u daljem tekstu: Federacija BiH) o izvorima 
zagađenja iz federalne ili kantonalne nadležnosti i drugih 
nadležnih organa ukoliko obavljaju neku od djelatnosti sa 
pragom proizvodnog kapaciteta jednakim ili većim od 
navedenog u Prilogu I. ovog pravilnika, i/ili čija ispuštanja 
zagađujućih supstanci su veća ili jednaka pragu ispuštanja iz 
Priloga II. ovog Pravilnika. 

(2) U skladu sa odredbama člana 34. stav (2) Zakona, Registar 
sadrži sljedeće podatke: 
a) naziv i adresu operatora i lokaciju pogona i 

postrojenja; 
b) vrstu djelatnosti po pogonima i postrojenjima, sažeti 

opis djelatnosti i tehnološkog procesa; 
c) podatke o: 

1) godišnjoj količini ispuštene zagađujuće 
supstance iz Priloga II. ovog pravilnika u zrak 
uključujući i difuzne izvore zagađenja, vodu i/ili 
more i tlo, uključujući informacije o vrsti 
metodologije koja se koristi za dobivanje 
podataka; 

2) prenosu izvan mjesta nastanka zagađujućih 
supstanci iz Priloga II. ovog pravilnika u 
otpadnim vodama namijenjenih postupku daljnje 
obrade; 

3) nastanku i/ili prenosu izvan mjesta nastanka: 
- opasnog otpada u ukupnoj količini većoj od 

ili jednakoj 0,5 tona godišnje; 
- neopasnog otpada u ukupnoj količini većoj 

od ili jednakoj 20 tona godišnje. 
4) obavljanju djelatnosti povrata otpada (ponovne 

upotrebe otpada u korisne svrhe) nekim od 
postupaka iz Priloga VI. ovog pravilnika i 
zbrinjavanja otpada nekim od postupaka iz 
priloga V. ovog pravilnika; 

5) obavljanju djelatnosti sakupljanja otpada, 
pružanja javne usluge prikupljanja komunalnog 
otpada, te obavljanju djelatnosti trgovanja 
otpadom postupkom trgovanja otpadom na malo; 

6) podatke o iznenadnim (akcidentnim) 
ispuštanjima zagađujućih materija u zrak, vodu, 
tlo i broju takvih situcija u izvještajnoj godini; 

d) podatke koji se odnose na izdate dozvole operatoru, 
promjene u radu postrojenja; 

e) podatke o inspekcijskom nadzoru, aktivnostima i 
preduzetim mjerama. 

(3) Zagađujuće supstance koje se ispuštaju u zrak, vode i/ili 
more i tlo i prenose izvan mjesta nastanka u otpadnim 
vodama, njihove šifre, CAS registarski brojevi (CAS - engl. 
Chemical Abstract Service) utvrđeni su u Prilogu II. ovog 
Pravilnika. 

(4) Popis uređaja za prečišćavanje otpadnih gasova utvrđen je u 
Prilogu III. ovog pravilnika. 

(5) Popis uređaja za prečišćavanje otpadnih voda utvrđen je u 
Prilogu IV. ovog pravilnika. 

(6) Postupci zbrinjavanja otpada utvrđeni su u Prilogu V. ovog 
pravilnika. 

(7) Postupci povrata otpada utvrđeni su u Prilogu VI. ovog 
pravilnika 

(8) Podatke iz stava (2) ovog člana utvrđene u obrascima iz 
Priloga VII. ovog pravilnika, dostavlja operator u skladu sa 
ovim pravilnikom, i to: 

a) Obrazac br. 1. Opći podaci o operatoru 
b) Obrazac br. 2. Ispuštanja/emisije u zrak; 
c) Obrazac br. 3. Ispuštanja/emisije u vode; 
d) Obrazac br. 4. Ispuštanja/emisije u tlo; 
e) Obrazac br. 5. Upravljanje otpadom; 
f) Obrazac br. 6. Izdate dozvole; 
sa Izjavom o tačnosti podataka u izvještaju. 

(9) Aktivnosti okolinske inspekcije su sadržane u Prilogu VIII. 
ovog pravilnika, a podatke u Registar unose inspektori 
okoliša Federalne uprave za inspekcijske poslove i 
kantonalnih uprava za inspekcijske poslove u skladu sa 
odredbama ovog pravilnika. 

(10) Podaci iz stava (2) na obrascima iz stava (8) ovog člana 
prikupljaju se za period od jedne kalendarske godine. 

Član 7. 
(Način vođenja Registra) 

(1) Registar je elektronska baza podataka (sa pripadajućom 
aplikacijom) koja sadrži podatke iz člana 6. ovog pravilnika 
koju uspostavlja, ažurira i unapređuje Federalno 
ministarstvo. 

(2) Registar se vodi na osnovu podataka koje operator: 
a) upisuje u obrasce iz člana 6. stav (8), odnosno Priloga 

VII. ovog pravilnika i dostavlja Federalnom 
ministarstvu u pisanom obliku; i 

b) unosi podatke u elektronsku bazu podataka Registra 
upotrebom korisničkog imena i šifre. 

(3) Korisničko ime i šifru za pristup elektronskoj bazi podataka 
Registra dodjeljuje Federalno ministarstvo na elektronski 
zahtjev operatora. 

(4) Uputstvo za popunjavanje zahtjeva iz stava (3) ovog člana, 
dodjela korisničkog imena i šifri iz stava (2) tačka b) ovog 
člana, dostupno je putem službene mrežne stranice 
Federalnog ministarstva. 

(5) Federalno ministarstvo omogućava direktan pristup 
elektronskoj bazi podataka Registra putem dodijeljenog 
korisničkog imena i šifre kantonalnim ministarstvima 
nadležnim za okoliš, nadležnim kantonalnim inspektorima 
za zaštitu okoliša, inspektorima zaštite okoliša Federalne 
uprave za inspekcijske poslove i Fondu za zaštitu okoliša. 

(6) Ispuštanja u tlo prijavljuje operator kod kojeg nastaje otpad 
koji se zbrinjava na neki od sljedećih načina: 
a) postupkom obrade otpada na, ili u tlu; ili 
b) postupkom dubokog utiskivanja navedenog kao D2 - 

Obrada zemljišta (npr. biodegradacija tekućina i mulja 
ispuštenih u tlo, itd.) ili D3 - Duboko injektiranje (npr. 
injektiranje pumpabilnog ispusta u bunare, solne 
kupole ili prirodna odlagališta. 

(7) Podaci iz stava (2) ovog člana uključuju i podatke o 
ispuštanjima i prenosu zagađujućih supstanci izvan mjesta 
nastanka ukupno nastalih kao posljedica svih namjernih, 
redovnih, neredovnih i iznenadnih događaja uslijed 
obavljanja djelatnosti iz Priloga I. ovog pravilnika. 

(8) Svi pogoni i postrojenja koji se nalaze na lokaciji operatora 
moraju biti prijavljeni unutar te lokacije u Registar sa ciljem 
sprječavanja dijeljenja odgovornosti ili izbjegavanja prijave 
za Registar. 

(9) Federalno ministarstvo podatke unesene elektronskim putem 
u bazu podataka Registra čuva trajno, a popunjene i ovjerene 
obrasce iz Priloga VII. ovog pravilnika u pisanom obliku pet 
godina. 

(10) Programskim rješenjem elektronske baze podataka Registra 
mora se osigurati stvaranje sigurnosnih kopija Registra. 

POGLAVLJE III - PRIKUPLJANJE I DOSTAVLJANJE 
PODATAKA U REGISTAR 

Član 8. 
(Obaveze i odgovornost operatora) 

(1) Operator je dužan za podatke o količinama ispuštenih 
zagađujućih supstanci koje se dostavljaju u Registar navesti 
način na koji su oni dobijeni: mjerenjem uz navođenje 
metode mjerenja, ili proračunom uz navođenje metode 
proračuna ili inžinjerskom procjenom. 

(2) Za mjerenje zagađujućih supstanci u zrak primjenjuju se 
metode mjerenja u skladu sa posebnim propisom o 
monitoringu ispuštanja zagađujućih supastanci u zrak iz 
nepokretnih izvora. 

(3) Operator prikuplja potrebne podatke za zagađujuću 
supstancu njihovom učestalošću koji su određeni propisima 
Federacije BiH, da bi se za svaki ispust odredilo ispuštanje i 
prenos izvan mjesta nastanka na tom ispustu. 

(4) Za prikupljanje podataka na ispustu ili mjestu nastanak 
otpada i prenos izvan mjesta nastanka i upravljanja otpadom 
iz člana 6. ovog pravilnika, operator je dužan primijeniti 
najbolje raspoložive informacije što može uključivati 
praćenje ispuštanja i prenosa izvan mjesta nastanka, 
emisijske faktore, bilance supstanci, inžinjerske procjene i 
druge metode uz navođenje metode proračuna sa 
vrijednostima ulaznih parametara u skladu sa međunarodno 
priznatim metodama, ako su iste dostupne. 

(5) Operator je dužan najmanje pet godina čuvati podatke na 
temelju kojih su određena ispuštanja u zrak, vode i/ili more, 
tlo, nastanak otpada i prenos izvan mjesta nastanka i 
upravljanja otpadom, te opis metode primijenjene prilikom 
prikupljanja podataka, kao i sve ostale potrebne informacije. 

(6) Operator je odgovoran za tačnost podataka dostavljenih 
Federalnom ministarstvu, i ti podaci moraju biti potpuni, 
dosljedni i vjerodostojni. 

(7) Operator je dužan da osigura kvalitetu podataka koje 
prijavljuje. 

(8) Operator koji u godini za koju se podaci dostavljaju (godina 
izvještavanja) u svojim postrojenjima nisu imali aktivnosti u 
toku kojih je dolazilo do emisije zagađujućih materija u zrak, 
vode ili tlo, niti je bilo generisanja bilo kakve vrste otpada, 
dužno je najkasnije do 15. februara naredne godine 
dostaviti Federalnom ministarstvu potpisanu i ovjerenu 
izjavu o neaktivnosti koja se odnosi na godinu izvještavanja. 

Član 9. 
(Tajnost podataka) 

(1) Ako je za podatak iz člana 6. ovog pravilnika, operator 
proveo postupak klasifikacije podataka u skladu sa 
propisima kojima se uređuje tajnost podataka, o tome je 
dužan obavijestiti Federalno ministarstvo pisanim putem i 
dostaviti akte kojima je određena tajnost tog podatka, te 
navesti stepen tajnosti. 

(2) Obavijest prema nadležnom tijelu iz stava (1) ovog člana ne 
sadrži klasificirane podatke i označava se oznakom 
NEKLASIFICIRANO. 

(3) Za bilo koje podatke iz člana 6. ovog pravilnika, operator 
može zahtijevati zaštitu poslovne tajne, te je o tome dužan 
obavijestiti Federalno ministarstvo pisanim putem i 
zahtijevati tajnost podataka izuzev podataka iz stava (4) 
ovog člana pravilnika. 

(4) Podaci o količinama ispuštenih zagađujućih supstanci u 
okoliš ne mogu nositi oznaku poslovne tajne. 

(5) Zahtjev za tajnošću podataka operator mora obrazložiti 
razlozima i dokazima prema propisima kojima se propisuje 
zaštita poslovne tajne. 

Član 10. 
(Rok za dostavu podataka) 

(1) Podaci iz člana 6. ovog pravilnika moraju biti dostavljeni i 
uneseni na način utvrđen u članu 7. stav (2) ovog pravilnika i 
dostavljeni Federalnom ministarstvu najkasnije do 30.03. 
tekuće godine za prethodnu godinu izvještavanja. 

(2) Na pisani zahtjev operatora sa detaljnim obrazloženjem, 
Federalno ministarstvo može, zavisno od slučaja, produžiti 
rok za unos i dostavu podataka iz stava (1) ovog člana do 15. 
04. tekuće godine za prethodnu godinu izvještavanja, s tim 
da zahtjev za produženje roka mora biti podnesen najkasnije 
do 15.03. tekuće godine za prethodnu godinu izvještavanja. 

(3) Federalno ministarstvo će produžiti rok za dostavu podatka u 
sljedećim slučajevima: 
a) ako su u obradi podataka koji se dobijaju proračunom 

uočene matematičke greške i nelogični rezultati; 
b) ukoliko su korištene fizičke mjerne jedinice koje su 

dovele do nelogičnih rezultata; 
c) ukoliko je lice zaduženo za izvještavanje u ime 

operatora odsutno s posla iz opravdanih razloga ili je 
nenajavljeno raskinulo ugovor o radu. 

POGLAVLJE IV - KONTROLA KVALITETA PODATAKA 
I NJIHOVO OBJAVLJIVANJE 

Član 11. 
(Kontrola kvaliteta podataka) 

(1) Federalno ministarstvo je nadležno za osiguranje i kontrolu 
kvalitete podataka (QA/QC) dostavljenih od strane operatora 
u Registar i verifikaciju prijavljenih podataka u Registar. 

(2) Federalno ministarstvo će, po opravdanom zahtjevu 
operatora, dati svoju podršku operatoru u proračunu ili 
inžinjerskoj procjeni ispuštanja i/ili prenosa zagađujućih 
supstanci na ispustima. 

(3) U cilju koordiniranja rada na osiguranju kvaliteta podataka, 
Federalno ministarstvo provodi redovne aktivnosti obuke i 
osposobljavanja radnika na poslovima izrade i održavanja 
Registra. 

(4) Federalno ministarstvo može provoditi i aktivnosti obuke 
odgovornih lica postrojenja s ciljem promocije značaja i 
obaveznosti Registra, kao i bolje osposobljenosti za 
dostavljanje tačnih podataka. 

Član 12. 
(Procjena kvaliteta podataka unesenih u Registar) 

(1) Poslije isteka roka za unos podataka u Registar propisanog u 
članu 10. stav (1) ovog pravilnika, Federalno ministarstvo 
vrši procjenu kvaliteta dostavljenih podataka u smislu 
njihove potpunosti, konzistentnosti i vjerodostojnosti na 
sljedeće načine: 
a) Pokreće se automatski računarski program za provjeru 

podataka u Registru (ukoliko elektronski 
program/aplikacija ima tu mogućnost). 

b) Procjenjuje se da li su podaci potpuni i vjerodostojni i 
konzistentni u odnosu na podatke na istom ispustu iz 
prethodnih godina i upoređuju sa podacima na ispustu 
iz postrojenja iste ili slične djelatnosti. 

c) U slučaju nedosljednosti, nesigurnosti ili sumnje u vezi 
sa podacima koje dostave operatori, Federalno 
ministarstvo može tražiti pojašnjenja ili izmjenu 
dostavljenih podataka od operatora, što podrazumjeva 
provjeru podataka iz kojih je izvedena informacija o 
okolišu kao i opis metode/procedure koja je korištena 
sa vrijednostima ulaznih parametara za prikupljanje 
podataka. 

(2) U odnosu na podatke iz stava (1) ovog člana, Federalno 
ministarstvo može postupiti na sljedeći način i to: 

a) zatražiti dodatne podatke u slučajevima kada je 
operator dostavio nepotpune ili netačne podatke; 

b) zatražiti dodatne podatke od operatora u slučajevima 
kada iste nije dobilo od operatora ili su podaci 
nepotpuni, netačni ili nepouzdani; 

c) koordinirati rad na osiguranju i kontroli kvalitete 
podataka između Federalnog ministarstva, operatora, 
kantonalnih ministarstava nadležnih za zaštitu okoliša, 
Federalne uprave za inspekcijske poslove, kantonalnih 
uprava za inspekcijske poslove, Fonda za zaštitu 
okoliša, Federalnog hidrometeorološkog zavoda, 
Federalnog agropedološkog zavoda, Federalnog 
zavoda za statistiku, Agencije za vodno područje rijeke 
Save, Agencije za vodno područje Jadranskog mora i 
drugih nadležnih organa. 

(3) Federalno ministarstvo provodi odobrenje i verifikaciju 
dostavljenih i podataka u skladu sa članom 9. ovog 
pravilnika za koje se traži tajnost podataka uslijed poslovne 
tajne, u skladu sa zakonom kojim je utvrđena tajnost usljed 
poslovne tajne. 

(4) Izmjena podataka od strane operatora nakon obavljene 
verifikacije podataka nakon roka propisanog u članu 13. stav 
(2) ovog pravilnika, moguća je samo ukoliko operator 
podnese pisani zahtjev Federalnom ministarstvu za izmjenu 
verificiranih podataka, te ako Federalno ministarstvo zahtjev 
prihvati i da pisano odobrenje. 

(5) Federalno ministarstvo će na pisani zahtjev operatora, 
dostaviti detalje o proračunu korištenom za verifikaciju 
ispuštanja zagađujuće supstance na ispustu. 

Član 13. 
(Rokovi za procjenu podataka i javno objavljivanje podataka) 

(1) Federalno ministarstvo provodi postupak procjene unesenih i 
dostavljenih podataka u smislu njihove potpunosti, 
konzistentnosti i vjerodostojnosti u skladu sa članom 12. 
stav (1) ovog pravilnika, najkasnije do 30. aprila tekuće 
godine za prethodnu godinu izvještavanja. 

(2) Federalno ministarstvo je dužno najkasnije do 30. juna 
tekuće godine za prethodnu godinu izvještavanja verificirati 
podatke u Registru. 

(3) Federalno ministarstvo će verificirane podatke iz Registra 
proslijediti u elektronskom obliku državnom tijelu za okoliš 
na godišnjoj osnovi najkasnije do 30. juna tekuće godine za 
prethodnu godinu izvještavanja. 

(4) Svi podaci iz Registra za Federaciju BiH, kako je utvrđeno u 
članu 38. Zakona, biće dostupni javnosti putem službene 
mrežne stranice Federalnog ministarstva najkasnije do 30. 
juna tekuće godine za prethodnu godinu izvještavanja putem 
preglednika, portala, godišnjeg izvještaja ili drugi način na 
zahtjev stranke u skladu sa propisima o pravu na pristup 
informacijama. 

(5) Federalno ministarstvo izrađuje Izvještaj o podacima iz 
Registra do 30. septembra tekuće godine za prethodnu 
kalendarsku godinu, koji objavljuje na svojoj službenoj 
mrežnoj stranici. 

(6) Podaci iz stava (4) ovog člana daju se na zahtjev u pisanom 
obliku, a prema potrebi i u drugom obliku koji omogućava 
dostupnost podataka. 

Članak 14. 
(Jačanje kapaciteta za dostavljanje podataka) 

(1) U svrhu osiguranja kvaliteta podataka Federalno 
ministarstvo u saradnji sa nadležnim organima iz člana 12. 
stav (2) tačka d) ovog pravilnika organizuje obrazovanje 
operatora za prikupljanje, obradu, dostavljanje podataka i 
druga pitanja u vezi sa tim podacima. 

(2) U cilju jačanja kapaciteta za dostavljanje podataka, 
Federalno ministarstvo izrađuje priručnik za vođenje 
elektronskog Registra koji sadrži upute za unos podataka, 
brisanje unesenih podataka, zaključavanje unosa, ispravku 
greške u unosu, postupke za osiguravanje kvaliteta podatka i 
druge poslova u vezi vođenja Registra. 

(3) Osim priručnika iz stava (2) ovog člana, Federalno 
ministarstvo izrađuje i smjernice za provođenje ovog 
pravilnika koje će sadržavati posebno: 
a) spisak zagađujućih supstanci koje se ispuštaju u zrak, 

vodu i tlo u zavisnosti od djelatnosti; 
b) upute na međunarodno odobreno određivanje 

ispuštanja, analitičke metode, metodologije 
uzorkovanja i dr. 

(4) Priručnik za vođenje elektronskog Registra iz stava (2) i 
smjernice za provođenje ovog pravilnika iz stava (3) ovog 
člana dostupni su na službenoj mrežnoj stranici Federalnog 
ministarstva. 

(5) Troškove obrazovanja operatora iz stava (1) ovog člana 
snose operatori. 

POGLAVLJE V - PRISTUP JAVNOSTI 
INFORMACIJAMA IZ REGISTRA 

Član 15. 
(Pristup informacijama iz Registra i učešće javnosti) 

(1) Federalno ministarstvo dužno je osigurati da podaci iz 
Registra budu javno, besplatno i elektronski dostupni 
javnosti što se vrši na način kako je utvrđeno u članu 13. st. 
(4), (5) i (6) ovog pravilnika. 

(2) Federalno ministarstvo pruža rane i efikasne mogućnosti 
učešća javnosti u daljnjem razvoju i unaprijeđenju Registra, 
uključujući izgradnju kapaciteta i pripremu izmjena ovog 
pravilnika. 

(3) Javnost može Federalnom ministarstvu dostaviti sve 
relevantne primjedbe, informacije, analize ili mišljenja u 
vezi sa stavom (1) ovog člana. 

(4) Federalno ministarstvo uzima u obzir doprinos javnosti i 
obavještava javnost o ishodu njihovog učešća. 

(5) Zahtjevi podnosioca zahtjeva za davanje informacija iz 
Registra koja nisu regulisana odredbama ovog pravilnika, 
rješavaju se u skladu sa odredbama Zakona o slobodi 
pristupa informacijama ("Službene novine Federacije BiH", 
broj 32/01 i 48/11). 

Član 16. 
(Odbijanje zahtjeva za pristup informacijama u Registru) 

(1) Zahtjev podnosioca zahtjeva za davanje informacije iz 
Registra može biti odbijen iz razloga i pod uslovima koji su 
utvrđeni u članu 39. Zakona. 

(2) Odbijanje zahtjeva iz stava (1) ovog člana vrši se rješenjem 
koje donosi Federalno ministarstvo. 

(3) Protiv donešenog rješenja iz stava (2) ovog člana može se 
koristiti pravni lijek utvrđen u članu 42. stav (2) Zakona. 

POGLAVLJE VI - PRELAZNE I ZAVRŠNE ODREDBE 

Član 17. 
(Prilozi) 

(1) Prilozi I., II, III., IV., V., VI., VII. i VIII. iz člana 6. ovog 
pravilnika štampani su uz ovaj pravilnik i čine njegov 
sastavni dio. 

(2) Federalno ministarstvo može izmijeniti priloge iz stava (1) 
ovog člana u sljedeće svrhe: 
(a) prilagođavanja naučnom ili tehničkom napretku; 
(b) prilagođavanja bilo kojoj izmjeni Protokola UNECE ili 

izmjeni Uredbe Evropske unije iz člana 2. ovog 
pravilnika. 

Član 18. 
(Izvještavanja prema okolinskim dozvolama prije stupanja na 

snagu ovog pravilnika) 
(1) Operatori kojima je važećim upravnim aktom (rješenjem o 

okolinskoj dozvoli) naloženo izvještavanje u skladu sa 
Pravilnikom o registrima postrojenja i zagađivanjima 
("Službene novine Federacije BiH", br. 82/07), a čija 
djelatnost se ne nalazi u Prilogu I. ovog pravilnika (Lista 
djelatnosti) prema vrsti djelatnosti i pragu kapaciteta, nisu u 
obavezi izvještavati Federalno ministarstvo u skladu sa ovim 
pravilnikom. 

(2) Obaveza izvještavanja u skladu sa ovim pravilnikom mora 
biti sadržana u rješenju o okolinskoj dozvoli koju operatoru 
izdaje Federalno ministarstvo ili nadležno kantonalno 
ministarstvo u skladu sa Uredbom kojom se utvrđuju pogoni 
i postrojenja koja moraju imati okolinsku 
dozvolu ("Službene novine Federacije BiH", br. 51/21 i 

74/21) i u dozvolama koje izdaju nadležni organi u skladu sa 
članom 84. Zakona, za zagađivače koji obavljaju djelatnost 
iz Priloga I. ovog pravilnika. 

Član 19. 
(Prestanak važenja pravilnika) 

Danom stupanja na snagu ovog pravilnika, prestaje važiti 
Pravilnik o registrima postrojenja i zagađivanjima ("Službene 
novine Federacije BiH", br. 82/07). 

Član 20. 
(Stupanje na snagu pravilnika) 

Ovaj pravilnik stupa na snagu osmog dana od dana 
objavljivanja u "Službenim novinama Federacije BiH". 

Broj 05/3-02-19-6-532/22 
31. јanuara/siječnja 2023. godine 

Sarajevo 
Ministrica 

Dr. Edita Đapo, s. r. 

